
Uunga siunnersuut: Nappaatit tunillaassortut akiorniarlugit iliuutsit pillugit 

Inatsisartut inatsisaat 

Meeqqanut, Inuusuttunut Ilaqutariinnut Peqqissutsimullu Naalakkersuisumit 

saqqummiunneqartoq 

 

pillugu 

 

Ilaqutariinnermut Peqqissutsimullu Ataatsimiititaliap 

 

siunnersuutit aappassaaneerneqarnerannut 

 

ISUMALIUTISSIISSUTAA 

 

 

Ataatsimiititaliaq suliarinninnermini uku ilaasortarai: 

 

Inatsisartunut ilaasortaq Mala Høy Kúko, Siumut, formand 

Inatsisartunut ilaasortaq Bjørk L. Kristensen, Demokraatit, siulittaasup tullia 

Inatsisartunut ilaasortaq Hans Peter Poulsen, Siumut  

Inatsisartunut ilaasortaq Najaaraq Møller, Siumut 

Inatsisartunut ilaasortaq Mikivsuk Thomassen, Inuit Ataqatigiit 

Inatsisartunut ilaasortaq Eqaluk Høegh, Inuit Ataqatigiit 

Inatsisartunut ilaasortaq Paneeraq Olsen, Naleraq  

 

 

UPA2023-imi 25. april 2023-imi siullermeerinerup kingorna siunnersuut ataatsimiititaliap 

misissorpaa. 

 

Siunnersuutip imarisaa siunertaalu 

Nappaatit tunillaassortut akiorniarlugit iliuutsit pillugit Inatsisartut inatsisaat nappaatinut 

tunillaassuuttunut inuit inuiaqatigiillu illersorneqarnissaannik siunertaqarpoq. Siusinerusukkut 

inatsimmut sanilliullugu Inatsisartut nakkutilliinissaat pillugu aalajangersakkanik inatsisissatut 

siunnersuut una imaqarpoq, tamatumalu saniatigut ersarissaataasunik kingunerisassallu 

iluarsineqarnerannik suliaqartoqarluni. Inatsit 1. juli 2023 atuutilissaaq. 

 

Siunnersuutip Inatsisartunit siullermeerneqarnera 

Siullermeerinninnermi inatsisissatut siunnersuut tigulluarneqarpoq ataatsimiititaliamilu 

suliarineqartussanngorlugu innersuussutigalugu. 

Tusarniaanermi akissutit 

Siunnersuut 2022-imi 10. oktoberimiit 9. novemberimut tusarniaassutigineqarpoq. 

Tusarniaanermit akissutigineqartut inatsisissatut siunnersuummut ilanngussatut 

ilanngunneqarput, tamanna Inatsisartut Siulittaasoqarfiata ilusiliinissamut piumasaqaataanut 

naapertuuppoq. Tusarniaanerup ingerlasimaneranut ataatsimiititaliaq oqaaseqaatissaqanngilaq, 

tusarniaanermullu akissutigineqartut Naalakkersuisut isummerfigisimagaat ataatsimiititaliap 

maluginiarpaa. Assersuutigalugu paaqqutarisariaqartut angerlarsimaffiinut, utoqqaat illuinut 

assigisaannullu pulaarnissamut, najugaqartut angerlarsimaffiisut isigineqarsinnaagaluartunut 

pulaartoqartarnerata mattussisoqaratarsinnaaneranut tunngatillugu tusarniaanermut 

akissummik soqutiginaatilimmik Inuit Pisinnaatitaaffii pillugit Instituti tunniussaqarsimasoq 

ataatsimiititaliamit maluginiarneqarpoq. 

 

Siunnersuutip aningaasatigut kingunerisassai 

Siunnersuutip piviusunngortinneqarnerani aningaasaqarnikkut kingunerisassat 

siunnersuummut nalinginnaasumik oqaaseqaatini allaaserineqarput. Tassani allassimavoq, 

tunillaassuuttumik nappaalasoqalernerata kingunerisaanik iliuusissanik 

aallartitsisoqarsimatillugu aningaasaqarnikkut allaffissornikkullu kingunerisassat 

aalajangersarneqarnissaat periarfissaanngitsoq. Tamatuma saniatigut allassimavoq, 

aningaasartuuteqarnissamut ilaatigut naalakkersuinikkut aalajangiinerit  iliuutsit 

attatiinnarneqarnissaannut qanoq sivisutigisumik pisariaqartitsisoqarnera apeqqutaajumaartoq. 

Ataatsimiititaliaq tassunga oqaaseqaatissaqanngilaq. 

 

Ataatsimiititaliap siunnersuummik suliarinninnera   

Inatsisartut nakkutiginninnissaat pillugu aalajangersakkap inatsisissatut siunnersuummi 

kapitali 9-mi ilanngunneqarsimanera naammagisimaarlugu ataatsimiititaliap maluginiarpaa.  

Inatsisartut nakkutiginninnerat pillugu §§ 53-55-imut nassuiaatini allassimavoq: 

 

• Inatsimmi § 2, imm. 6, § 20, imm. 1 aamma §§ 24-29 aamma 34 atorneqassatillugit 

nappaalanersuaqarnerani ataatsimiititaliamit inassuteqaatitalerlugu malittarisassanik 

Naalakkersuisut taamaallaat aalajangersaasinnaapput, ataatsimiititaliarlu 

akerliliisimanngippat (atorunnaarsitsineq ilaatinneqanngippat, 

annikillisaasoqanngikkuni imaluunniit malittarisassat aalajangersariikkat 

pingaaruteqanngitsut allanngortinneqarsimanngippata).  

 

Ataatsimiititaliap akerliunerminik saqqummiussinissaanut qaqugu kingusinnerpaamik 

ataatsimiititaliaq nalunaaruteqassanersoq Naalakkersuisut aamma piginnaatitaaffigaat. 

Nassiunneqartut pillugit akerliliissuteqarnianngikkuni ataatsimiititaliaq 

oqaaseqaateqarnissaminut pisussaaffeqanngilaq, kisianni Naalakkersuisunut 

nalunaaruteqarnissaq iluaqutaasussaalluni. Ataatsimiititaliaq Naalakkersuisumut 

nalunaaruteqarsimanngippat imaluunniit malittarisassiassatut eqqarsaatigineqartunut 

isumminngikkuni malittarisassat allassimanerattut Naalakkersuisut 

atuutsitsilersinnaapput. Atortussat ataatsimiititaliap atugassai oqaasiinnakkut 

allakkatigulluunniit ingerlanneqarsinnaapput, imarisaallu ima naammaginartigissapput 

paasissutissanik tunngaveqarluni malittarisassat atorneqartussat ataatsimiititaliamit 

naliliivigineqarsinnaallutik. Paasissutissat oqaasiinnakkut saqqummiunneqarpata, 

tamatuma kingorna allaganngorlugit Naalakkersuisut nassiutissavaat. Tamatumunnga 

atatillugu atortussat oqaatigeqqusaannginneri ataatsimiititaliamit 

eqqumaffigineqassaaq. 

 

Taamaattoq innuttaasut peqqissusaannut tunngatillugu ulorianartorsiortoqalersinnaavoq 

aarlerinartorujussuarmillu pisoqarsinnaalluni, taamaattumillu ataatsimiititaliamut 

saqqummiuteqqaanngikkaluarlugu malittarisassanik atuutilersitsinissamut 

Naalakkersuisut piginnaatinneqarput, taamaattoq taakku kinguarsaanertaqanngitsumik 

ataatsimiititaliamut Naalakkersuisut saqqummiussinissaminnut pisussaaffeqassallutik. 

Malittarisassanulli akerliusumik ataatsimiititaliaq oqaaseqaateqarpat Naalakkersuisut 

malittarisassat atorunnaarsissavaat. Ataatsimiititaliaq Inatsisartut pilersitaat 

Naalakkersuisunit saaffigineqarangami sukkasuumik  qisuariartarnissaa 

ataatsimiititaliamit eqikkaasumik nalilerneqarpoq isumaqarfigineqarlunilu. 

 

• Ataatsimiititaliamut ilisimatitsisarnissamut, ilusiliinissamut piumasaqaatinik 

aalajangersaasoqanngilaq, piffissakilliortoqartilluguli oqaasiinnakkut 

ilisimatitsisoqartarnissaa naleqquttuusoq, allakkallu atortussat kingusinnerusukkut 

nassiunneqartarnissaat allassimalluni. Ilaqutariinnermut Peqqissutsimullu 

Ataatsimiititaliap Naalakkersuisut isumaqatigaa, pisuni tamani atortussat 

allaganngorlugit tunniunneqartarnissaat pitsaanerpaajusoq. 

 

• Nappaalanersuaqarnerani ataatsimiititaliap inassuteqaatai tamanut 

saqqummiunneqarnissaannut Naalakkersuisut piginnaatinneqassapput, oqaaseqaatinilu 

allassimavoq, tamanna Naalakkersuisut nittartagaatigut pisariaqartitsinerlu 

naapertorlugu tusagassiortunik katersortitsinikkut imaluunniit tusagassiortunut 

nalunaaruteqarnikkut pisassasoq. Innuttaasut pissusilersornerat eqqarsaatigalugu 

naapertuuttoq Naalakkersuisunit nalilerneqarpat, nappaalanersuaqarnerani 

ataatsimiititaliap inassuteqaatai kingusinnerusukkut tamanut 

saqqummiunneqarnissaannut Naalakkersuisut piginnaatinneqassapput.  

 

Inuit Pisinnaatitaaffii pillugit Institutip tusarniaanermi akissutigisamini isummernera 

ataatsimiititaliamit isumaqatigineqarpoq. Najugaqarfinnut, paaqqutarisariaqartut  

angerlarsimaffiinut assigisaannullu pulaartoqarsinnaanermut killilersuinerit pingaartumik 

utoqqarnut annertuumik eqquisarpoq, taakkuuppullu kiserliornerujussuarmik 

eqqorneqarsinnaareersut. Ataatsimoorluni najugaqarfinni najugaqartup nammineq 

angerlarsimaffiatut taaneqarsinnaasuni naleqquttumik aaqqiissuteqarsinnaaneq 

ajornakusuussasoq ataatsimiititaliaq naliliivoq. Tamatuma peqatigisaanik utoqqaat illuinut 

ataasiakkaanut/angerlarsimaffinnut atuuffissarinngisaannut tamannalu periarfissaq inatsimmi 

piviusunngortinneqarnissaa unammillernartoqarsinnaasoq ataatsimiititaliaq naliliivoq. 

 

Ataatsimiititaliap inassuteqaatai  

• Ataatsimiititaliap isumaqatigiittup siunnersuut akuerineqassasoq inassutigaa 

Taamatut oqaaseqarluni isumaliutissiissummilu allassimasutut paasinnilluni matumuuna 

siunnersuut ataatsimiititaliap aappassaaniigassanngortippaa. 

